
Mál nr.:  2024-020U008 

Dagsetning: 24. apríl 2024 

Rannsókn samkvæmt lögum nr. 18/2013 skal eingöngu miða að því að leiða í ljós orsakir samgönguslysa og 

samgönguatvika, en ekki að skipta sök eða ábyrgð, með það að markmiði að draga úr hættu á sams konar 

slysum og atvikum og afleiðingum sambærilegra slysa. Skýrslum rannsóknarnefndar um rannsókn einstakra 

slysa og atvika skal ekki beitt sem sönnunargögnum í dómsmálum.

Samantekt 

Þann 24. apríl 2024 var BMW fólksbifreið ekið Eyjafjarðarbraut eystri til norðurs. Um 1.150 metrum 

norðan við gatnamót Miðbrautar og Eyjafjarðarbrautar eystri fór bifreiðin út af veginum hægra 

megin, eftir að ökumaður missti stjórn á henni. Þar lenti bifreiðin á afleggjara, kastaðist yfir hann 

og stöðvaðist utan vegar eftir rúma 50 metra. Ökumaður og farþegi létust af völdum fjöláverka. 

Í skýrslunni kemur fram að um ofsaakstur var að ræða. 

1. Helstu staðreyndir 

1.1 Staðsetning 

  

 

 

1.2 Helstu upplýsingar 

Látinn: 
29 ára karl og 23 ára kona.  

Veður og birta: 
Hiti 14°C. Veður gott, bjart og sólskin.  

Vegur: 
Bundið slitlag (klæðing). Þurrt og hálkulaust. Hámarkshraði 90 km/klst. Meðaltalsumferð 2024 á 

sólarhring (ÁDU) var 415 ökutæki. 

Tími sólarhrings:  

Tilkynnt klukkan 13:09. 

Ökutæki:  

BMW 530E iPerformance, nýskráður 2019. 

 

 

Mynd 1. Slysið varð á Eyjafjarðarbraut eystri um 1.150 metrum norðan við gatnamót 
afleggjara að Miðbraut. 

1.3 Atvikalýsing 

BMW fólksbifreið var ekið norður 

Eyjafjarðarbraut eystri. Auk ökumanns 

var einn farþegi í framsæti 

bifreiðarinnar.  

Skammt norðaustan við bæinn Syðri-

Tjarnir missti ökumaður stjórn á 

bifreiðinni í aflíðandi beygju og fór 

bifreiðin út af austan megin vegarins. 

Meðfram veginum var skurður en 

afleggjari var yfir skurðinn og var ræsi 

undir afleggjaranum. Bifreiðin snerist og 

lenti með vinstra framhorn á stórgrýti 

sem var í afleggjaranum ofan við ræsið. 

Við höggið, sundraðist bifreiðin, tókst á 

loft og lenti um 36 metra norð-

norðaustan afleggjarans og rann síðan 

um 15 metra þar sem hún stöðvaðist. 

Brak úr bifreiðinni dreifðist um stórt 

svæði en vél bifreiðarinnar rifnaði úr 

henni við áreksturinn og stöðvaðist hún 

um 54 metrum norðvestur frá 

árekstrarstaðnum (mynd 2). 

Heildarlengd vettvangsins var rúmir 215 metrar. 

Slysið var tilkynnt til lögreglu kl. 13:09 og viðbragðsaðilar fóru á vettvang. Fjarskiptamiðstöð 

lögreglunnar tilkynnti Rannsóknarnefnd samgönguslysa um slysið kl. 13:34.  

 

1.4 Áverkar 

Í bifreiðinni var ökumaður ásamt einum farþega. Þau létust bæði á slysstað af völdum fjöláverka. 

Bæði ökumaður og farþegi voru með öryggisbeltin spennt. 

 

1.5 Ökutækið 

Bifreiðin var tekin til  bíltæknirannsóknar en hún var mikið skemmd eftir slysið. Ekkert í 

niðurstöðum rannsóknarinnar benti til þess að rekja mætti orsakir slyssins til ástands 

bifreiðarinnar.  

 

BMW 530E iPerformance fólksbifreiðin 

BMW bifreiðin var fimm dyra fólksbifreið, bensín/rafknúin með afturhjóladrifi. Nýskráning var í 

maí 2019. Bifreiðin átti næstu aðalskoðun í febrúar 2026 og var því með gilda skoðun þegar slysið 

átti sér stað. Eigin þyngd bifreiðarinnar var 1.908 kg. Breidd bifreiðarinnar var 1,87 metrar og lengd 

4,94 metrar. Bifreiðin var útbúin sumarhjólbörðum og var mynsturdýpt þeirra á bilinu 6 til 8 mm.  

Mynd 2. Yfirlitsmynd af slysstað. Sjá má 
árekstrarstaðinn og vél bifreiðarinnar sem stöðvaðist 
54 metrum frá árekstrarstaðnum. 

1.6 Ökuhraði  

Ökuhraði BMW bifreiðarinnar 

Samkvæmt gögnum úr árekstrareftirlitskerfi bifreiðarinnar var henni ekið á 198 – 201 km/klst um 

fimm sekúndum fyrir slysið og loftpúðar sprungu út við áreksturinn á 167 km/klst. 

1.7 Vegur og umhverfi 

Eyjafjarðarbraut eystri, vegur nr. 829, liggur norður/suður austan Eyjafjarðar. Samkvæmt 

talningum var árdagsumferð (ÁDU) 415 bílar árið 2024, sem er meðalumferð á sólarhring allan 

ársins hring. Á vegarkaflanum þar sem slysið varð var ein akrein í hvora átt. Á veginum eru aflíðandi 

beygjur og er hann mishæðóttur. Akstursskilyrði voru góð, sól skein úr suðri en bifreiðinni var ekið 

til norðurs. Hámarkshraði á veginum var 90 km/klst. Þar sem ökumaðurinn missti stjórn á 

bifreiðinni var hálfbrotin miðlína. Yfirborð vegar var bundið slitlag (klæðing). Heildarbreidd vegar 

Mynd 3. Slysið varð um 1.150 metrum frá gatnamótum Eyjafjarðarbrautar eystri og 
Miðbrautar. Gatnamót við afleggjara eru merkt með gulum hringjum. 

var um 7,5 metrar þar af akreinar 6 metrar, hvor akrein var 3 metrar að breidd. Vegaxlir voru á 

bilinu 0,6 til 0,8 metra breiðar. Á slysstað var vegurinn þurr, veður gott, bjart og sólskin, hiti 14°C.   

Slysstaðurinn var um 1.150 metra frá gatnamótum Eyjafjarðarbrautar eystri og Miðbrautar. Þarna 

er dreifð byggð og eru 8 afleggjarar af veginum á þessum kafla. Úr eftirlitsmyndavél á Laugalandi 

má sjá að bifreiðin var stöðvuð á gatnamótum Eyjafjarðarbrautar eystri og Miðbrautar. Í framhaldi 

var henni svo ekið hratt af stað og jókst hraðinn umtalsvert þar til bifreiðin hvarf úr sjónsviði 

eftirlitsmyndavélarinnar. 

Hættur í umhverfi vegarins 

Vestan megin við veginn, skammt frá slysstaðnum var stór steinn í vegkantinum í tæplega 6 metra 

fjarlægð frá vegbrún. Steinn þessi, sem tengist ekki slysinu, er um 8 metra breiður og um 6 metra 

hár. Í hönnunarreglum Vegagerðarinnar1 segir að öryggissvæði meðfram vegum skuli vera 7 metrar 

þar sem hámarkshraði er 90 km/klst. og umferðarþungi (ÁDU) 301-3000 bílar á dag.  

 

1.8 Áfengis- og lyfjarannsókn 

Niðurstaða úr áfengis- og lyfjarannsókn á ökumanni bifreiðarinnar var neikvæð.  

 

1 https://wp-beta.vegagerdin.is/wp-content/uploads/2023/09/vhrg02_thversnid_2011.pdf 

2. Niðurstöður 

2.1 Meginorsök slyssins 

Bifreiðinni var ekið á ofsahraða.  

Samkvæmt gögnum úr árekstrareftirlitskerfi bifreiðarinnar var henni ekið hraðast á 201 km/klst 

fjórum sekúndum fyrir slysið. Hámarkshraði á slysstað var 90 km/klst.   

 

3. Mikilvæg ábending 

Of hraður akstur  

Rannsóknarnefnd samgönguslysa hefur áður fjallað um hraðakstur og afleiðingar hans í skýrslum 

sínum. Of hraður akstur hefur verið ein af algengustu ástæðum banaslysa í umferðinni og ítrekar 

nefndin mikilvægi þess að ökumenn aki ekki hraðar en hámarkshraði og aðstæður leyfa hverju 

sinni. 

Skýrsluna samþykktu til útgáfu: 
 
 Guðmundur Freyr Úlfarsson 
 Geirþrúður Alfreðsdóttir 

Guðrún Nína Petersen 
Áslaug Árnadóttir 
Guðrún María Svavarsdóttir 

 

  

  

   

 

 

Reykjavík, 3. júní 2025 

Fyrir hönd Rannsóknarnefndar samgönguslysa 

 

_________________________________________ 

Stjórnandi rannsóknarinnar 

Björgvin Þór Guðnason 


